
A. RAPORTIMI FINANCIAR 

Njohuritë e përgjithshme me rezultatet e procesit të kontabilitetit që kaluam në modulin e parë do 

të na ndihmojnë të kuptojmë se si procesi i kontabilitetit lidhet me atë të përgatitjes së pasqyrave 

financiare.  

I. Vështrim i përgjithshëm mbi Pasqyrat Financiare (PF) 1 

Pasqyrat Financiare janë një paketë raportuese që përgatit një entitet të cilat përmbledhin regjistrimet 

kontabël të aktivitetit të tyre në një format të standardizuar i cili i shërben përdoruesve të kuptojnë 

gjendjen financiare dhe efektivitetin e aktivitetit që ushtron ajo njësi ekonomike.  Kontabiliteti 

financiar përfshin procesin e regjistrimit të transaksioneve në regjistrat kontabël të një njësie 

ekonomike, nxjerrjen, renditjen dhe përmbledhjen periodike të transaksioneve të regjistruara për të 

prodhuar një sërë pasqyrash financiare.  

Megjithatë, në termin e PF mund të përfshihet çdo agregim i mundshëm i informacionit financiar 

për qëllimet e një lexuesi të brendshëm të njësisë ekonomike raportuese apo për qëllime të raportimit 

të jashtëm (p.sh. të raportimeve të veçanta në ente të ndryshme rregullatorë).  

PF janë mjeti kryesor me të cilin bizneset komunikojnë informacionin financiar me përdorues të 

ndryshëm. Në kontekstin e këtij udhëzuesi, pasqyrat financiare shërbejnë si prova kyçe në shumë 

raste gjyqësore që përfshijnë çështje ekonomike, civile apo penale. Nëpërmjet këtyre dokumenteve, 

mund të zbulohen mashtrime financiare, të verifikohen pretendimet e palëve në procesin gjyqësor 

dhe të analizohet nëse një entitet ka raportuar saktë gjendjen e tij financiare. Për këtë arsye, gjyqtarët 

dhe prokurorët duhet të kenë një kuptim fillestar të përbërësve kryesorë të pasqyrave financiare dhe 

të jenë të aftë të lexojnë dhe interpretojnë këto dokumente për të marrë vendime të drejta dhe të 

bazuara në prova. 

Shënim: Është e rëndësishme të theksohet se pasqyrat financiare janë dokumente të vetë-

deklaruara nga njësitë raportuese. Ato përgatiten bazuar në informacionet dhe praktikat  të 

brendshme të kontabilitetit, dhe për këtë arsye mund të kenë një nivel të caktuar subjektiviteti që lidhet 

me to. Kjo do të thotë se pavarësisht se në pjesën më të madhe informacioni bazohet në të dhëna të konfirmuara 

me palë të treta (p.sh. fatura e shitjes konfirmohet nga klienti), edhe pse ato ndjekin standardet kombëtare dhe 

ndërkombëtare të kontabilitetit, ekziston gjithmonë mundësia për interpretime të ndryshme, gabime ose, në 

raste më serioze, manipulim të qëllimshëm të të dhënave kontabël. 

Kur një njësi ekonomike paraqet një grup të plotë pasqyrash financiare, zakonisht përgatiten katër 

pasqyra individuale dhe shënimet shpjeguese si më poshtë:  

1) Pasqyra e pozicionit financiar (ose Bilanci); 

2) Pasqyra e performancës (ose Pasqyra e të Ardhura dhe Shpenzime - PASH); 

3) Pasqyra e flukseve monetare (cash-flow); 

4) Pasqyra e ndryshimeve në kapitalet e veta. 

5) Shënime shpjeguese. 

Arsyeja përse këto përbejnë paketën bazë të raportimit sepse janë dokumente standarde të pranuara 

gjerësisht, të cilat kërkohen në mënyrë të detyrueshme jo vetëm nga kërkesat e kuadrit raportues 

(standardet e kontabilitetit) por edhe nga autoritetet fiskale ku këto të fundit në vende si Shqipëria 

përbejnë dhe një nga përdoruesit kryesor të pasqyrave financiare. Përveç autoriteteve tatimore ka 

dhe përdorues të tjerë të informacionit financiar që paraqitet në Pasqyrat Financiare si p.sh. 

investitorët të cilët janë aktorë të tregjeve të kapitalit, bankat apo kreditorët e tjerë, entet rregullatore, 

agjencitë monitoruese, publiku, etj.  

 
1 PF = Pasqyra Financiare 

II. Pasqyrat Financiare (paketa bazë) 

1. Pasqyra e Pozicionit Financiar (Bilanci)   

Pasqyra e pozicionit financiar, e njohur gjithashtu në zhargon si “bilanci”, është një nga dokumentet 

më të rëndësishme financiare që përshkruan gjendjen ekonomike të një njësie ekonomike në një 

moment të caktuar në kohë. Bilanci paraqet një fotografi të aktiveve (pasurive dhe të drejtave), 

detyrimeve dhe kapitalit të njësisë ekonomike, duke ndihmuar në vlerësimin e qëndrueshmërisë 

financiare të saj. Kjo pasqyrë tregon se çfarë zotëron dhe çfarë borxhi ka një njësi ekonomike të, duke 

përfshirë burimet e saj të financimit.  

Bilanci është i organizuar në dy anë (ose dy pjesë) që gjithmonë duhet të jenë në baraspeshë. Formula 

kryesore që e përshkruan bilancin është:  

[ Aktivet = Detyrimet + Kapitalet e veta ] 

Kjo formulë siguron që bilanci të jetë gjithmonë në ekuilibër, ku aktivet e njësisë ekonomike janë të 

barabarta me kombinimin e detyrimeve të saj dhe kapitalit. Në tabelën më poshtë jepen të 

shpjeguara këto zëra në formën tabelore me pamjen me tipike: 

Aktivet Detyrimet 

Aktivet raportohen grafikisht faqen e parë, në 

krye të tabelës ose në krahun e majtë.  Ato 

tregojnë çfarë ka në pronësi një njësi 

ekonomike (pasuri dhe të drejta) dhe sa vlerë 

kanë ato burime. Janë mjetet ekonomike që 

zotëron njësia ekonomike dhe që përdoren 

për qëllimin e ekzistencës së saj (p.sh. për të 

krijuar të ardhura).  

Ato grupohen: 

- afatshkurtra (si paraja në dorë, llogaritë 

e arkëtueshme dhe inventari),  

- afatgjata (si ndërtesat, makineritë dhe 

pajisjet, patenta e licencat etj.).  

Detyrimet raportohen grafikisht në faqen e dytë, pas 

aktiveve ose në krahun e djathte. Ato përfaqësojnë borxhet 

dhe detyrimet që njësia ekonomike ka ndaj palëve të treta, 

si furnitorët apo kreditorët. Ndahen në detyrime 

afatshkurtra të cilat duhet të paguhen brenda një viti, (si 

llogaritë e pagueshme) dhe detyrime afatgjata (si kreditë 

bankare). 

Kapitali i njësisë ekonomike (Kapitalet e veta)   

Kapitali raportohen grafikisht në faqen e fundit, pas 

detyrimeve ose në krahun e djathte. Përfaqëson pronësinë 

e njësisë ekonomike mbi burimet e saj financiare (aktivet). 

Ai përbehet nga investimet e pronareve dhe të fitimet e 

mbajtura të njësisë ekonomike. Ndryshe është pjesa e 

mbetur pasi të zbriten detyrimet nga aktivet.  

 

Në aspektin praktik ky raport financiar për zërat e listuara në komponentët e tij jep të dhëna për 

periudhën aktual dhe për periudhën e mëparshme. Kështu jep dy “fotografi” të gjendjes financiare 

të përmbledhur të entitetit në datën e fundit të periudhës raportuese (zakonisht data 31 Dhjetor). Më 

poshtë jepet një paraqitje praktike grafike me shënimet përkatëse: 

Në vijim jepen shpjegimet mbi zërat kryesore: 

1.1. Aktivet 

Një aktiv është një burim me vlerë ekonomike që një entitet zotëron ose kontrollon me shpresën se 

do të sigurojë një përfitim në të ardhmen. Ndryshe i referohemi si “Pasuritë” e njësisë ekonomike. 

Në rastin e një shoqërie tregtare, pasuritë (aktivet) mbahen nga shoqëria me qëllim përdorimi, 

rishitje ose krijim të ardhurash (të hyra në para). Ato klasifikohen si afatshkurtra, afatgjata (materiale 

dhe jo materiale) dhe financiare. 

Aktiv afatshkurtër, i njohur dhe si “aktiv likuid”, është çdo burim parash, mallrash, objekte ose të 

drejta,  që një entitet mund t’i  përdorë ose t’i kthehej  në para ose t’i shesë brenda një periudhe 

relativisht të shkurtër (zakonisht një vit). Kjo përfshin paratë në arkë apo bankë, kuponat, mallrat e 

gatshme për t'u shitur (inventarët), lëndët e para apo materialet e konsumueshme gjendje, dhe 

parapagime të tjera të cilat pritet të sjellin të hyra të efekteve ekonomike në njësinë ekonomike të 

cilat përmblidhen në një emër “Të tjera aktive afatshkurtër”. Zërat kryesor listohen në tabelën më 

poshtë: 

Zëri Shpjegime 

Mjete Monetare 

(Arka/Banka): 

Shuma e parave në të hollave ose lehtësisht të konvertueshme në të 

holla që janë në arkë ose bankë. 

Inventari Mallrat dhe produkte të gatshme për shitje dhe/ose 

Materialet, lëndë të para dhe të tjera të konsumueshme. 

Të drejtat tregtare të 

arkëtueshme 

Llogaritë e arkëtueshme përfaqëson paratë që subjekti raportues duhet 

të mbledhë nga klientët. 

Aktive afatshkurtra të 

tjera 

Të drejta të tjera për tu arkëtuar që nuk kanë thelb tregtar; nga 

Punonjësit, nga Pronarët, nga Tatimet, Shpenzime të parapaguara, etj.. 

 

Aktivet afatgjata janë prona ose të drejta të një entitetit për përdorim mbi një vit dhe që pritet të 

ndihmojnë në gjenerimin e të ardhurave. Të tilla janë pasuritë e paluajtshme, makineritë e pajisjet 

por edhe aktivet biologjike si kullotat apo bagëti. Zërat kryesor listohen në tabelën me poshtë:   

Zëri Shpjegime 

Toka dhe Ndërtesa Pasuri të paluajtshme që mbahen për aktivitetin kryesor ose për 

investime. 

Makineri dhe Pajisje Mjete dhe makineri me përdorim afatgjatë që i shërbejnë aktivitetit 

kryesor. 

Aktive  Afatgjata Jo-

Materiale 

Një aktiv jo-material është një aktiv që nuk ka formë dhe natyrë fizike, 

siç p.sh: emri i mire, patenta, marka tregtare ose e drejta e autorit. 

Aktivet Financiare Depozita, Huadhënie, Tituj financiarë (aksione) në kompani të tjera, etj. 

  

1.2. Detyrimet (Pasivet) 

Detyrimet janë borxhet që entiteti ka ndaj palëve të treta (kreditorëve) të cilat pritet t’i likuidoi 

përmes pagesës së parave, shkëmbimit me aktive të tjera apo lëvrimit të mallrave apo shërbimeve. 

Ato klasifikohen si afatshkurtra dhe afatgjata me nën-ndarje sipas natyre së kreditorit. 

Detyrime afatshkurtra janë shumat që duhet t’i paguhen kreditorëve brenda 12 muajve. Këtu 

përfshihen detyrimet ndaj tregtareve (furnitorëve) për mallra apo shërbime dhe ato ndaj 

punonjësve. Gjithashtu në detyrimet afatshkurtra përfshihen detyrimet fiskale (taksa, tatime, tarifa 

doganore etj..) si dhe pjesa afatshkurtër e huave ndaj institucioneve financiare (kryesisht bankat). 

Këtu përfshihen edhe detyrimet ndaj palëve të lidhura me entitetit (detyrim ndaj ortakëve) apo 

detyrime të tjera që pritet lindin në të ardhmen por për të cilat shpenzimi është njohur më parë 

(provizionet). Zërat kryesor listohen në tabelën më poshtë:   

Zëri Shpjegime 

Detyrime Tregtare 

 

Llogari të pagueshme, për transaksione që lidhen me aktivitetin e 

përditshëm, kryesisht të pagueshme në afat të shkurtër (30-90 ditë) 

Detyrime ndaj 

Punonjësve 

Paga neto e pagueshme për punonjësit. Normalisht paga e muajit të 

fundit. si dhe/ose paga dhe detyrime të prapambetura. 

Detyrime Fiskale Shuma të pagueshme kundrejt autoriteteve tatimore në një afat të 

përcaktuar. 

Huat (pjesa 

afatshkurtër) 

Shuma të pagueshme përgjatë 12 muajve kundrejt institucioneve 

financiare ose Huadhënësve të tjerë përfshi dhe interesin. 

Kreditorë të tjerë 

(Llogaria e Ortakut) 

Shuma të pagueshme ndaj ortakëve apo drejtuesve të shoqërisë, në 12 

periudhat e ardhshme. 

Detyrime të tjera 

afatshkurtër 

Detyrime të mundshme që do të ndodhin në të ardhmen. 

 

Detyrimet afatgjata sipas natyrës përfshijnë të njëjtën strukture si ato afatshkurtra (kur ato 

ekzistojnë). Zërat kryesor listohen në tabelën me poshtë:   

Zëri Shpjegimi 

Hua afatgjata Shuma të pagueshme përtej 12 periudhave pasardhëse kundrejt 

institucioneve huadhënës. 

Qiratë Financiare 

 

Shuma të pagueshme përtej 12 periudhave pasardhëse kundjet 

institucioneve të japin pajisje me qira financiare (Leasing). 

 

Shënim: Në zhargonin teknik të kontabilitetit, termi “Pasiv” përdoret shpesh për t’iu referuar gjithë 

anës së djathtë të pasqyrës së bilancit. Në një paraqitje grafike standarde të bilancit, krahu i djathtë 

përfshin gjithmonë detyrimet dhe kapitalin (pasivet), ndërsa krahu i majtë i referohet aktiveve që një 

njësi ekonomike zotëron. Përdorimi i termit "Pasiv" nuk ka lidhje me pasivitetin veprues të ndonjë zëri 

financiar. Në vend të kësaj, ai thjesht i referohet krahu të djathtë në kundërpeshë me krahun e emërtuar 

“Aktiv”. Për këtë arsye, termi "Pasiv" shpesh përdoret për të përmbledhur gjithë këtë krah të bilancit, ndonëse 

teknikisht përfshin dy komponentë të veçantë: detyrimet dhe kapitalin. Kjo ndarje klasike ndihmon në kuptimin 

e baraspeshës së bilancit. 

Megjithatë, termi "Pasiv" sot konsiderohet i tejkaluar dhe nuk përdoret më gjerësisht si term teknik. 

Pavarësisht kësaj, ai mund të haset ende në diskutime me ekspertë të fushës së kontabilitetit, sidomos në 

kontekste informale ose kur i referohen bilancit në mënyrë të përgjithshme. 

 

1.3. Kapitali 

Kapitali është vlera e mbetur e investimit të pronarëve në një njësi ekonomike (aksionarët, ortakët) 

të pasurive të njësisë ekonomike (aktiveve) duke i zbritur detyrimet që njësia ekonomike ka. Në 

varësi të formës së njësisë ekonomike, ky komponent i pasqyrës së pozicionit financiar mund të 

eliminohet (si p.sh.. te Personat Fizikë) ose ndryshon formë. Në shoqëritë tregtare, ku ky seksion 

është edhe më i shtjelluar, identifikohet kapitali fillestar, rezervat e krijuara me kërkesë ligjore apo 

të vete entitetit (statutore), rezultatet (fitim/humbje) të cilat nuk janë shpërndarë në një ose disa 

periudha të mëparshme dhe rezultati i periudhës së raportimit. Zërat kryesor listohen në tabelën më 

poshtë:   

Zëri Shpjegime 

Kapitali  Shuma e kapitalit fillestar dhe çdo rritje apo pakësim që ka ndodhur më 

pas.  

Rezervat Rezervat e krijuara sipas kërkesave ligjore, apo rregullave të tjera të 

brendshme të njësisë për tu përdorur më vonë sipas qëllimit që ato janë 

krijuar.  

Fitim (Humbje) të 

mbartura 

Fitimet ose (Humbjet) e pashpërndara të periudhës aktuale dhe të 

periudhave të mëparshme. 

 

➢ Çfarë do të thotë termi “Kapitale të veta negative”? 

Kapitali negativ ndodh kur detyrimet e një shoqërie tejkalojnë aktivet e saj, duke rezultuar në një 

bilanc negativ në seksionin e kapitalit neto të bilancit të saj. Kjo situatë shpesh ngre shqetësime për 

shëndetin financiar dhe qëndrueshmërinë e një shoqërie. Për të ndihmuar magjistratët të kuptojnë 

këtë koncept në një kontekst ligjor, ne mund ta zbërthejmë atë në terma të thjeshtë dhe të shpjegojmë 

implikimet e tij: 

Kapitali negativ mund të lindë për disa arsye, të tilla si: 

• Humbjet e vazhdueshme: Një kompani mund të ketë operuar me humbje për një periudhë 

të gjatë, e cila lidhe me etapat e para të fillimit të aktivitetit ose është përballur me situata të 

vështira të pa parashikuara. 

• Huamarrja e tepërt: Shoqëria mund të jetë ekspozuar me nivele të larta borxhi krahasuar me 

aftësinë e kompanisë për të gjeneruar fitime, të cilat kanë përkeqësuar situatën financiare. 

• Zhvlerësimi i aktiveve: Shoqëria mund të jetë ndeshur me efektin e zhvlerësimeve të mëdha 

të aktiveve (p.sh. inventari ose prona) që reduktojnë vlerën e përgjithshme të aktiveve të një 

shoqërie dhe kalojnë në humbje. 

Për magjistratët, kapitali negativ mund të tregojë shqetësime të mundshme financiare ose indikatorë 

për falimentim, të cilat mund të jenë të rëndësishme në mosmarrëveshjet ligjore që lidhen me: 

• Rastet e falimentimit ose të pa aftësisë likuiduese, sepse kapitali negativ sugjeron që një 

kompani mund të mos jetë në gjendje të përmbushë detyrimet e saj. 

• Shkeljen e parimit të mirëbesimit nga ana e Drejtuesve të lartë, të cilët mund të kontrollohen 

nëse janë duke vazhduar aktivitetin ndërkohë që kompania është e paaftë për të paguar, gjë 

që mund të jetë shkelë e detyrave ligjore për drejtuesit. 

• Mosmarrëveshjet kontraktuale: Palët mund të argumentojnë se paqëndrueshmëria 

financiare e një shoqërie ndikoi në performancën e kontratës në fjalë ose çon në vonesa dhe 

dëme financiare. 

Në rastet ligjore, magjistratët mund të kenë nevojë të mbështeten te ekspertët e kontabilitetit: 

• Për të vlerësuar nëse kapitali negativ pasqyron me saktësi gjendjen financiare të kompanisë. 

• Për të ofruar prova dhe njohuri se si është zhvilluar situata deri në këtë pikë dhe implikimet 

e saj për kontratat ose detyrimet në vijimësi. 

• Për të përcaktuar nëse kapitali negativ ka rezultuar nga keq menaxhimi ose nga mashtrim. 

Duke kuptuar mirë konceptet bazë të kapitalit negativ dhe pasojat e tij ligjore, magjistratët mund të 

vlerësojnë dokumentet financiare në mënyrë më efektive dhe të marrin vendime të informuara në 

rastet që përfshijnë mosmarrëveshje financiare të korporatave. 

1.4. Rëndësia praktike e bilancit për juristët dhe magjistratët  

Kuptohet, që pasqyra e bilancit përmbledh gjithë informacionin financiar të një njësi ekonomike e 

për rrjedhojë dhe përdorimi i tij, për shkak të volumit të të dhënave është më së shumti teknik. 

Megjithatë mund të veçohet se për juristët, bilanci është një mjet thelbësor që mund të përdoret për 

të vlerësuar: 

- Qëndrueshmërinë financiare të një njësie ekonomike, duke parë sa aktive zotëron dhe sa 

borxhe ka. 

- Likuiditetin ose aftësinë për të përmbushur detyrimet e afatshkurtra. 

- Ndikimin e detyrimeve në kapitalin e njësisë ekonomike për të kuptuar nëse ajo është në 

rrezik të falimentimit apo në një pozicion të fortë financiar. 

 Ndërkohë, në çështje të ndryshme ligjore, bilanci mund të shërbejë për të: 

- Zbuluar shenja të mundshme mashtrimi apo manipulime të aktiveve dhe detyrimeve. 

- Verifikuar vlerën e një njësie ekonomike për qëllime të zgjidhjes së konflikteve të pronësisë, 

trashëgimisë, ose kontratave tregtare, dhe për të, 

- Analizuar kapacitetin likuidues të një njësie ekonomike në rastet e padive për detyrime 

financiare. 

 

Në mënyrë grafike Aktivi dhe Pasivi i Pasqyrës së Bilancit do kishin këtë pamje: 

Tirana 2020 sh.p.k

NIPT  J33445566S

Pasqyra e Pozicionit Financiar (Bilanci)

në datën  31-12-2023 (shumat në Lekë)

AKTIVI 31-12-2023 31-12-2022

AKTIVET AFATSHKURTERA

Aktivet  monetare    12,297,200 10,155,248

Banka 12,297,200 10,116,495

Arka 0 38,753

Të drejta të arkëtueshme 14,236,329 24,901,671

Nga aktiviteti i shfrytëzimit 10,384,603 23,323,167

Nga njësi ekonomike të lidhura 1,001,310 0

Taksa për tu arkëtuar 2,249,458 956,097

Të tjera llogari të arkëtueshme 600,958 622,407

Inventarët 14,067,943 26,159,113

Lëndë e parë dhe materiale të konsumueshme 14,067,943 26,159,113

Shpenzime të shtyra 57,938 45,091

TOTALI AKTIVEVE AFATSHKURTRA 40,659,410 61,261,123

AKTIVET AFATGJATE

Aktivet materiale 5,473,340 6,357,602

Makineri dhe pajisje 4,864,177 5,746,262

Të tjera Instalime dhe pajisje 609,163 611,340

TOTALI AKTIVEVE AFATGJATA        5,473,340 6,357,602

AKTIVE TOTALE        46,132,750 67,618,725

Tirana 2020 sh.p.k

NIPT  J33445566S

Pasqyra e Pozicionit Financiar (Bilanci)

në datën  31-12-2023 (shumat në Lekë)

DETYRIMET  DHE  KAPITALI (PASIVI) 31-12-2023 31-12-2022

 DETYRIME AFATSHKURTRA

Të pagueshme për aktivitetin e shfrytëzimit 408,034 1,143,880

Të pagueshme ndaj orkakëve 10,000,000 0

Të pagueshme ndaj punonjësve dhe sigurimeve 1,378,029 1,024,128

Të pagueshme për detyrimet tatimore 649,112 4,016,669

TOTALI I DETYRIMEVE AFATSHKURTERA 12,435,175 6,184,677

DETYRIME AFATGJATA

Arkëtimet në avancë për porosi 6,614,418 41,864,303

TOTALI I DETYRIMEVE AFATGJATE 6,614,418 41,864,303

DETYRIMET  TOTALE 19,049,593 48,048,980

KAPITALI DHE REZERVAT

Kapitali i Nënshkruar 1,360,975 360,975

Rezerva të tjera 130,000 130,000

Fitimi i pashpërndarë 8,078,771 (2,051,573)

Fitim / Humbja e  Vitit 17,513,411 21,130,343

TOTALI KAPITALEVE TE VETA 27,083,157 19,569,745

TOTALI  I  DETYRIMEVE  DHE  KAPITALIT 46,132,750 67,618,725

2. Pasqyra e performancës financiare  

2.1. Përmbajtja e Pasqyrës së Performancës Financiare 

Pasqyra e performancës (Pasqyra e fitim-humbjes ose Pasqyra e Të Ardhurave dhe Shpenzimeve) na jep 

informacion mbi çfarë të ardhurash realizon njësia ekonomike dhe për çfarë i shpenzon ato të 

ardhura gjatë periudhës në fjalë. Kjo pasqyrë tregon rezultatin financiar të njësisë ekonomike gjatë 

një periudhe të caktuar kohore (zakonisht 12 mujore), duke paraqitur të ardhurat, shpenzimet dhe 

fitimin apo humbjen që ka realizuar njësia ekonomike. Në tabelën më poshtë jepen të shpjeguara 

këto zëra në formën tabelore me pamjen me tipike: 

Pasqyra e performancës financiare 

Të ardhurat Të ardhurat janë burimet financiare që një njësi ekonomike gjeneron nga 

aktivitetet e saj të rregullta, si shitjet e mallrave apo shërbimeve, interesat, 

dividendët dhe të ardhura të tjera. Të ardhurat janë elementi i parë në pasqyrën 

e performancës dhe përfaqësojnë totalin e të hyrave në para (ose të 

arkëtueshme) që njësia ekonomike ka realizuar kryesisht nëpërmjet shitjes së 

mallrave apo shërbimeve gjatë periudhës raportuese. 

Shpenzimet Shpenzimet përfaqësojnë të gjitha kostot dhe detyrimet financiare që njësia 

ekonomike ka hasur gjatë periudhës të cilat kryesisht i shërbejnë aktivitetit 

kryesor. Këto shpenzime mund të jenë të paguara (për të cilat njësia ekonomike, 

ka përdorur fondet në para) ose mund të jenë të pagueshme në një periudhe të 

mëpasshme kryesisht sipas një mirëkuptimit apo marrëveshje (kreditim) me 

palën tjetër.  

Rezultati 
(Fitim/Humbje) 

Formula bazë: [ Rezultati = Të ardhura – Shpenzime ] 

 

2.2. Të Ardhurat 

Të ardhurat përfshijnë vlera (monetare ose jo) të mbledhura gjatë ushtrimit të aktivitetit kryesor 

(kryesisht shitje mallra/shërbime) si dhe shtesa në formën e përfitimeve përtej aktiviteteve kryesore 

(aktivitete dytësore apo shitje aktivesh), apo nga transaksione financiare (p.sh. dhënie huaje). Zërat 

kryesor listohen në tabelën me poshtë:   

Zëri Shpjegime 

Të ardhurat nga 

aktiviteti kryesor 

Shuma të faturuara dhe të arkëtueshme nga shitjet e realizuara për 

periudhën raportuese nga aktiviteti kryesor. 

Të ardhura të tjera Shuma të faturuara dhe të arkëtueshme nga forma të tjera të aktivitetit 

përveç aktivitetit kryesor. 

Të ardhura financiare Shuma të faturuara ose jo, që në përgjithësi nuk kanë thelb tregtar, por 

e kanë pikënisjen nga transaksione financiare ose derivate të tyre. 

 

➢ Pse ka rëndësi ndarja midis të ardhurave nga aktiviteti kryesor dhe atij jo kryesor? 

Për të kuptuar strukturën financiare të një njësie ekonomike, është thelbësore të bëhet dallimi midis 

të ardhurave nga aktivitetet parësore (kryesor) dhe dytësore. Ky dallim i ndihmon magjistratët të 

analizojnë se si një entitet gjeneron të ardhurat dhe të vlerësojnë shëndetin financiar në çështjet 

ligjore, veçanërisht në mosmarrëveshjet e kontratave, pretendimet për dëmet ose rastet e mashtrimit 

financiar. 

▪ Aktiviteti kryesor i referohet operacioneve kryesore të biznesit ose burimit kryesor të të 

ardhurave për një njësi ekonomike. Për shembull, nëse një kompani prodhon mobilje, të 

ardhurat e saj kryesore vijnë nga shitja e atyre mobiljeve. Të ardhurat primare pasqyrojnë 

fushën kryesore të aktivitetit të kompanisë dhe burimin e qëndrueshëm të të ardhurave. Ato 

tregojnë nëse kompania po arrin sukses në biznesin e saj kryesor dhe nëse ajo mund të mbajë 

veten në terma afatgjatë. 

Magjistratët që merren me çështjet që përfshijnë performancën e biznesit, shkeljen e kontratës 

apo fitimet e humbura duhet të vlerësojnë nëse operacionet kryesore funksiononin mirë ose 

nëse mosmarrëveshjet ligjore lindën për shkak të problemeve në këto aktivitete kryesore. 

▪ Aktiviteti dytësor (ose jo kryesor) përfshin të ardhura nga operacionet jo-thelbësore ose 

aktivitete jashtë biznesit primar të kompanisë. Shembujt përfshijnë të ardhurat nga qiraja nga 

dhënia me qira e hapësirës së papërdorur të zyrës, përfitimet nga investimet ose fitimet nga 

shitja e pajisjeve. 

Të ardhurat dytësore mund të jenë të parregullta ose jo të përsëritura, duke i bërë ato më pak 

të besueshme për planifikimin afatgjatë të biznesit. 

Është thelbësore të ndahen këto të ardhura sepse mund të japin një përshtypje të rreme për shëndetin 

financiar të kompanisë nëse nuk raportohen veçmas. Në mosmarrëveshjet ligjore, veçanërisht ato që 

lidhen me pretendimet për dëme ose humbje fitimi, është e rëndësishme të bëhet dallimi midis 

flukseve të të ardhurave për të vlerësuar nëse biznesi kryesor i një kompanie është ndikuar ose nëse 

faktorë të jashtëm të përkohshëm kanë kontribuar në pozicionin e saj financiar. 

Ndarja e të ardhurave parësore dhe dytësore siguron transparencë në pasqyrat financiare, e cila 

ndihmon në vlerësimin e saktë të performancës së një kompanie. Kur një entiet kërkon kompensim 

për fitimet e humbura, një magjistrat duhet të vlerësojë humbjen aktuale të të ardhurave kryesore të 

biznesit, pasi të ardhurat dytësore mund të mos lidhen drejtpërdrejt me mosmarrëveshjen ose 

shkeljen e pretenduar. 

Ndarja e këtyre rrymave ndihmon në identifikimin e rasteve kur një kompani mund të fryjë fitimet 

duke përfshirë të ardhura jo të përsëritura ose të rastësishme, duke mashtruar kështu palët e 

interesuara ose gjykatat. 

Për magjistratët, të kuptuarit e dallimit midis të ardhurave parësore dhe dytësore lejon një analizë 

më të nuancuar të të dhënave financiare të një kompanie, duke çuar në gjykime më të drejta në rastet 

që përfshijnë mosmarrëveshje financiare, shkelje të kontratës ose mashtrim të korporatës. 

 

2.3. Shpenzimet 

Shpenzimet janë kostot e ndryshme që një entitet has gjatë aktivitetit, duke përfshirë ato të lidhura 

me aktivitetin kryesor, administrimin apo aktivitetin financiar. Që një shpenzim të njihet, duhet që 

ai të kryet për të sjellë përfitime të ardhshme, të jetë i lejuar nga ligji, të jetë i arsyeshëm, dhe të jetë 

i dokumentuar siç e kërkojnë ligjet dhe rregullat fiskale. Në këtë kuptim, dokumentacioni dhe 

vlerësimi i shpenzimeve marrin një rëndësi të veçantë.  

Zëri Shpjegime 

Shpenzime të  

aktivitetit kryesor 

Shuma të regjistruara si shpenzime (të paguara ose jo), të cilat janë bërë me 

qëllim realizim fitimi nga aktiviteti kryesor për periudhën raportuese për 

materiale, paga, shërbime. Ndër to element i veçantë, kosto e mallrave të 

shitura e cila është shuma që është shpenzuar për të prodhuar ose blerë 

mallrat që janë shitur.  

Zëri Shpjegime 

Shpenzime të  

përgjithshme 

Shuma të regjistruara si shpenzime (të paguara ose jo), të cilat kanë natyrë 

të përgjithshme dhe ndihmojnë indirekt aktivitetin kryesor. Shpenzimet 

administrative dhe të marketingut, pagat e punonjësve, qiratë, faturat e 

energjisë, dhe shpenzimet e tjera që lidhen me operacionet e përditshme.  

Shpenzime  

Amortizimi 

Shpenzimi që reflekton konsumimin dhe amortizimin e aktiveve afatgjata, 

si makineritë dhe ndërtesat. 

Shpenzime  

financiare 

Çdo shpenzim që lidhet me borxhet dhe huat e marra nga organizata. 

Shuma të paguara ose jo për interesa huamarrje, ose humbje që rezultojnë 

nga këmbimi, konvertimi, apo forma të ngjashme me to. 

Tatimi mbi Fitimin Shuma e tatimit të pagueshëm mbi Fitimin e realizuar sipas akteve ligjore 

në fuqi. Kujdes rezultati i tatueshëm  ndryshon nga rezultati ushtrimor. 

 

Kur analizohen të dhënat financiare të një kompanie, është e rëndësishme që magjistratët të kuptojnë 

dallimin midis shpenzimeve kryesore të biznesit dhe atyre dytësorë (jo thelbësorë). Kjo ndihmon në 

vlerësimin e shëndetit financiar të kompanisë, veçanërisht në rastet që përfshijnë mosmarrëveshje 

financiare, paaftësinë paguese ose pretendime për dëme. Ndarja e këtyre shpenzimeve lejon një 

vlerësim më të saktë të mënyrës se si një kompani menaxhon kostot e saj dhe zbulon barrën 

financiare që lidhet me secilin aktivitet. 

▪ Shpenzimet nga aktiviteti parësor (Shpenzimet kryesore të biznesit), janë kosto të lidhura 

drejtpërdrejt me operacionet kryesore të biznesit të kompanisë. Për shembull, shpenzimet 

kryesore të një kompanie prodhuese mund të përfshijnë lëndët e para, kostot e punës dhe 

mirëmbajtjen e pajisjeve të prodhimit. Shpenzimet e aktivitetit kryesor tregojnë se sa i 

kushton kompanisë për të operuar dhe gjeneruar të ardhura nga aktivitetet e saj kryesore të 

biznesit. 

Analizimi i shpenzimeve parësore ndihmon për të vlerësuar efikasitetin e biznesit në 

menaxhimin e funksioneve të tij kryesore dhe nëse ai është fitimprurës në nivelin e tij 

operacional. Në mosmarrëveshjet ligjore, një magjistrat mund të ketë nevojë të rishikojë 

shpenzimet kryesore të biznesit për të përcaktuar nëse vështirësitë financiare ose humbjet e 

fitimit të një kompanie kanë ardhur nga mungesa e efikasitetit në nivel operacional apo nga 

faktorë të tjerë të jashtëm. 

▪ Shpenzime nga aktiviteti dytësor (shpenzime biznesi jo thelbësore) janë shpenzime që 

lidhen me aktivitete jo thelbësore ose periferike që nuk janë të lidhura drejtpërdrejt me 

operacionet kryesore të kompanisë. Shembujt përfshijnë shpenzimet nga mbajtja e pasurive 

të paluajtshme të papërdorura, investimi në sipërmarrje të palidhura ose kosto nga 

mosmarrëveshjet ligjore. 

Shpenzimet dytësore mund të jenë më pak të qëndrueshme ose kosto të njëhershme, dhe ato 

mund të shtrembërojnë pamjen e përgjithshme të shëndetit financiar të një kompanie nëse 

nuk ndahen nga shpenzimet kryesore. 

Në mosmarrëveshje ligjore, ndarja e shpenzimeve dytësore është e rëndësishme sepse mund 

të ndihmojë në përcaktimin nëse kostot e veçanta, jo të zakonshme ose jo të përsëritura kanë 

ndikuar në performancën financiare të një kompanie. 

Magjistratët mund ta përdorin këtë informacion për të kuptuar situatën e vërtetë financiare në 

operacionet kryesore të njësisë ekonomike dhe nëse aktivitetet dytësore kanë kontribuar në 

problemet financiare ose pretendimet gjyqësore. 

­ Ndarja e shpenzimeve parësore dhe dytësore siguron qartësi dhe transparencë në raportimin 

financiar. Ajo lejon një vlerësim të saktë se ku ndahen burimet financiare të kompanisë, gjë 

që është thelbësore në rastet mosmarrëveshjet ligjore që përfshijnë analiza financiare. 

­ Në rastet që përfshijnë pretendime për humbje ose dëme, të tilla si shkelja e kontratës, është 

e rëndësishme të bëhet dallimi midis humbjeve operacionale (të lidhura me aktivitetet 

kryesore të biznesit) dhe humbjeve për shkak të aktiviteteve jo thelbësore. Kjo siguron që 

kërkesat për kompensim janë të sakta dhe të drejta. 

­ Mbajtja e ndarë e këtyre kategorive të shpenzimeve ndihmon në zbulimin e çdo 

keqinterpretimi në raportet financiare. Për shembull, nëse një kompani përpiqet të fshehë 

humbjet duke fryrë shpenzimet bazë të biznesit me kosto jo thelbësore, kjo mund të ndikojë 

në gjykimet ligjore që lidhen me mashtrimin e korporatës ose falimentimin. 

Për magjistratët, të kuptuarit e ndryshimit midis shpenzimeve parësore dhe dytësore është 

thelbësore në vlerësimin e të dhënave financiare të një kompanie dhe marrjen e vendimeve të mirë 

informuara në rastet që përfshijnë mosmarrëveshje financiare. Ndihmon për të siguruar që pozicioni 

i vërtetë financiar i një kompanie të pasqyrohet me saktësi në procedurat ligjore dhe parandalon 

manipulimin e të dhënave financiare. 

 

2.4. Rezultati (Fitim/Humbje) 

Rezultati është diferenca midis të ardhurave dhe shpenzimeve të një kompanie gjatë periudhës. 

Sipas natyre së pasqyrës mund të identifikohen disa kalkulime të rezultatit si në vijim: 

Zëri Shpjegimi 

Rezultati 

bruto 

Fitimi bruto përftohet duke zbritur Koston e mallrave të shitura nga të ardhurat. 

Ky tregues mat performancën bazë të njësisë ekonomike në shitjen e produkteve 

ose shërbimeve të saj, pa marrë parasysh shpenzimet e tjera. 

Rezultati 

operativ 

Fitimi operativ llogaritet duke zbritur shpenzimet operative nga fitimi bruto. Ai 

tregon aftësinë e njësisë ekonomike për të realizuar fitim nga aktivitetet e saj 

kryesore para përfshirjes së shpenzimeve financiare (interesat) dhe tatimeve. 

Rezultati 

neto 

Fitimi neto përfundimtar përftohet pasi të zbriten të gjitha shpenzimet, duke 

përfshirë shpenzimet e interesit dhe tatimet. Ky është treguesi përfundimtar që 

tregon nëse njësia ekonomike ka arritur të gjenerojë fitim apo ka pësuar humbje 

gjatë periudhës raportuese. 

 

Shënim: Në zhargonin kontabël dhe tatimor, shpesh hasen termat "shpenzim i njohur" ose "i pa 

njohur" dhe "shpenzim i zbritshëm" ose "i pa zbritshëm", të cilët kanë rëndësi të veçantë për të 

kuptuar sesi shpenzimet trajtohen në llogaritjet për tatim-fitimin dhe TVSH-në qe janë dy element të 

pavarur nga njëri-tjetri dhe subjekt të dy ligjeve të ndryshime (siç do të shohim në kapitullin përkatës). 

Këto terma nuk kane të bëjnë me faktin se këto shpenzime lidhen me ndonjë aktivitet të paligjshëm por ato 

lidhen me faktin se shpenzimi që kryen njësia ekonomike nuk është fiskalisht i lejuar nga ligji si i tillë dhe nuk 

do të pranohet nga autoritetet tatimore për qëllime të llogaritjes së tatimit në fjalë. Detyra e kontabilistit është 

që, pas raportimit të këtyre shpenzimeve në Pasqyrat Financiare, të bëjë korrigjimet e nevojshme për të 

përllogaritur rezultatin e tatueshëm, duke ndarë shpenzimet e njohura nga ato të pa njohura për efekt tatimor. 

Kjo do të thotë se kontabilisti duhet të mbajë evidenca të veçanta për këto korrigjime, pasi disa shpenzime që 

janë pjesë përbërëse e pasqyrave financiare nuk lejohen të zbriten ose ka kufizime në zbritje për efekte tatimore 

dhe duhet të korrigjohen gjatë përgatitjes së deklaratës tatimore të tatimit mbi të ardhurat. 

“Shpenzimi i pa njohur” lidhet kryesisht me tatimin mbi fitimin dhe është ai shpenzim që nuk lejohet ose 

kufizohet nga autoritetet tatimore dhe nuk mund të përfshihet në përllogaritjen e rezultatit të tatueshëm. 

“Shpenzimi i pa zbritshëm” në varësi të kontekstit përdoret në trajtimin si të fitimit të tatueshëm ashtu edhe 

të TVSH-së, pavarësisht se shkasin e përdorimit në praktikë e merr nga kuadri i TVSH-së.  

Shpenzime të ndaluara ose kufizuara nga ligji, shpenzime personale, gjobat, dhe penalitetet janë shembuj të 

shpenzimeve të pa njohura, të cilat nuk mund të përdoren për të ulur detyrimet tatimore. Ka edhe shpenzime 

të cilat janë të pranuara nga njëri ligj por të pa-pranuara apo të pranuara pjesërisht nga ligji tjetër. P.sh. 

shpenzimet për karburant për veturat e njësisë ekonomike njihen për tatim fitimin por njihen pjesërisht për 

efekt të TVSH-së.  

 

2.5. Rëndësia praktike e pasqyrës së rezultatit  për juristët dhe magjistratët  

Pasqyra e performancës financiare është thelbësore për të kuptuar gjendjen financiare të njësisë 

ekonomike dhe për të bërë vlerësime në raste ligjore. Në çështjet ligjore, kjo pasqyrë është e 

rëndësishme për të analizuar nëse një njësi ekonomike ka raportuar në mënyrë korrekte 

performancën e saj financiare. Disa aspekte që mund të jenë të rëndësishme për magjistratët 

përfshijnë: 

- Vlerësimi i gjendjes financiare: Kjo pasqyrë ndihmon për të kuptuar nëse një njësi ekonomike 

është në një pozitë financiare të qëndrueshme apo në vështirësi, gjë që është e rëndësishme 

në raste të falimentimit, mosmarrëveshjeve kontraktore, ose çështjeve të kompensimit. 

- Shqyrtimi i mashtrimeve financiare: Magjistratët mund të përdorin këtë pasqyrë për të 

hetuar manipulimet ose raportimet e pasakta të të ardhurave dhe shpenzimeve. Manipulimi 

i të ardhurave ose minimizimi i shpenzimeve është një nga format më të zakonshme të 

mashtrimit financiar. 

- Vlerësimi i kapacitetit për të paguar detyrimet: Kjo pasqyrë ofron të dhëna për kapacitetin e 

njësisë ekonomike për të paguar detyrimet e saj ndaj palëve të treta. Një fitim i ulët neto 

mund të tregojë probleme likuiditeti. 

Një Pasqyrë e Performancës do kishte këtë pamje: 

3. Pasqyra e flukseve monetare   

3.1. Përmbajtja e Pasqyrës së Flukseve Monetare 

Pasqyra e flukseve monetare është një nga pasqyrat më të rëndësishme financiare, e cila paraqet 

lëvizjet e parasë në hyrje dhe dalje nga një njësi ekonomike gjatë një periudhe të caktuar kohore. Kjo 

pasqyrë tregon burimet nga të cilat vijnë paratë dhe mënyrat se si ato janë përdorur, duke ndihmuar 

në vlerësimin e likuiditetit dhe aftësisë së njësisë ekonomike për të përmbushur detyrimet e saj të 

menjëhershme. 

Ndryshe nga bilanci apo pasqyra e rezultatit, pasqyra e flukseve monetare fokusohet vetëm në 

lëvizjet reale të parave, dhe jo në fitimet ose humbjet e regjistruara.  

Shembull: Një e ardhur e regjistruar në kontabilitet përfaqësohet kryesisht nga emetimi i një fature shitje, por 

kjo fature shitje mund të mos jete paguar deri në datën e raportimit. Kështu, kjo fature jep efektin e vetë në të 

ardhurat e njësisë ekonomike por nuk jep efekt në këtë pasqyrë për periudhën kur raportohet. 

Pasqyra e pozicionit financiar dhe pasqyra e rezultatit përqendrohen më shumë në gjendjen 

financiare dhe performancën gjatë periudhës, por nuk tregojnë me detaje sa para në të vërtetë 

Tirana 2020 sh.p.k

NIPT  J33445566S

Pasqyra e të Ardhurave dhe Shpenzimeve (Pasqyra e Performancës)

për periudhën nga 01-01-2023  deri  31-12-2023 (shumat në Lekë)

TE ARDHURAT NGA AKTIVITETI 31-12-2023 31-12-2022

Të ardhura nga aktiviteti i shfrytëzimit      184,037,109 229,482,939

Të ardhura të tjera të shfrytëzimit      1,620,628 233,720

Totali i të ardhurave nga aktiviteti kryesor 185,657,737 229,716,659

SHPENZIMET PER AKTIVITETIN KRYESOR

Lënda e parë dhe materiale të konsumueshme (141,765,306) (183,669,574)

Lënda e parë dhe materiale të konsumueshme (137,962,357) (179,543,830)

Të tjera shpenzime (3,802,949) (4,125,744)

Shpenzime të personelit (12,991,852) (14,049,622)

Paga dhe shpërblime (11,171,505) (12,183,260)

Shpenzime të sigurimeve shoqërore/shëndetsore (1,820,347) (1,866,362)

Shpenzime konsumi dhe amortizimi (1,266,803) (1,013,193)

Shpenzime të tjera shfrytëzimi (7,713,229) (6,555,687)

Totali i shpenzimeve të aktivitetit kryesor (163,737,190) (205,288,076)

REZULTATI NGA AKTIVITETIT KRYESOR 21,920,547 24,428,583

TE ARDHURA TE TJERA 

Të ardhura nga kurset e kembimit 1,529,094 8,966,532

Humbje nga kurset e kembimit (2,501,942) (8,361,718)

Shpenzime të tjera financiare 0 (7,611)

Rezultati nga aktiviteti finaciar (972,848) 597,203

FITIMI PARA TATIMIT 20,947,699 25,025,786

Shpenzimi i tatimit mbi fitimin

Shpenzimi aktual i tatimit mbi fitimin 3,434,288 3,895,443

FITIMI NETO I VITIT 17,513,411 21,130,343

qarkullojnë brenda dhe jashtë njësisë ekonomike. Për këtë arsye, pasqyra e flukseve monetare është 

një mjet kyç për të analizuar shëndetin financiar afatshkurtër të njësisë ekonomike. 

Në pasqyrën e flukseve monetare, ka dy metoda kryesore për të përgatitur dhe prezantuar flukset e 

parave: metoda direkte dhe metoda indirekte. Të dy metodat japin të njëjtin rezultat për flukset 

monetare, por ndryshojnë në mënyrën se si paraqiten informacionet, veçanërisht për veprimtaritë 

operative. Ekzistenca e dy metodave është për shkak të nevojës për shprehje të ndryshme të 

informacionit financiar, në varësi të nevojave të përdoruesve të informacionit: 

A. Metoda Direkte: 

­ Është më intuitive dhe ofron një pasqyrë të drejtpërdrejtë të lëvizjeve të parave, duke treguar 

se sa para ka hyrë dhe dalë nga operacionet. 

­ Për përdoruesit që janë më të interesuar për menaxhimin e parasë dhe flukset aktuale 

monetare, kjo metodë ofron më shumë qartësi. 

 

B. Metoda Indirekte: 

­ Përdoret më shpesh sepse është e lidhur me pasqyrën e fitim-humbjes, duke treguar lidhjen 

ndërmjet fitimit neto dhe flukseve monetare. 

­ Kjo metodë është më e lehtë për t'u përgatitur, pasi shumica e informacionit buron 

drejtpërdrejt nga pasqyrat ekzistuese financiare, pa nevojën për mbledhje të veçantë të të 

dhënave. 

Të dyja metodat kanë avantazhet e tyre, por metoda indirekte është më e përdorur për shkak të 

lehtësisë së përgatitjes dhe lidhjes së saj me pasqyrat e tjera financiare. Megjithatë, metoda direkte 

ofron më shumë transparencë për ata që duan të kuptojnë më mirë lëvizjet e drejtpërdrejta të parave. 

Në praktikë, diferencimi i dy metodave ndodh vetëm në grupimin “Flukset Monetare nga Veprimtaritë 

Operative”,  ku në metodën direket tregojnë qartë hyrjet dhe daljet e parave të gatshme, ndërsa në 

atë indirekte fillojnë me fitimin neto nga pasqyra e performancës dhe më pas bëhen korrigjime për 

elementet që nuk përfshijnë para të gatshme, si amortizimi, dhe ndryshimet në llogaritë e 

arkëtueshme, llogaritë e pagueshme, dhe inventari. Për qartësi, po vendosim ne krah zërat përbërës 

të këtyre metodave: 

Grupimi Metoda Direkte Metoda Indirekte 

Flukset monetare nga 

veprimtaritë operative 

­ Arkëtime të parave nga shitjet; 

­ Pagesa e furnitorëve; 

­ Pagesa e pagave; 

­ Pagesa e shpenzimeve 

operative; 

­ Pagesa e taksave; 

Fitimi neto; 

­ Plus: Amortizimi 

­ Plus/Minus: Lëvizjet në tepricat e 

llogarive të arkëtueshme 

­ Plus/Minus: Lëvizjet në  tepricat e 

inventarit 

­ Plus/Minus: Lëvizjet në tepricat e 

llogarive të pagueshme 

­ Plus/Minus: Lëvizjet në tepricat e 

detyrimeve ndaj personelit. 

Flukset monetare nga 

veprimtaritë investuese 

­ Blerja e aktiveve afatgjata 

­ Shitje e aktiveve afatgjata 

­ Minus Blerjet e aktiveve afatgjata 

­ Plus Shitjet e aktiveve afatgjata 

Flukset monetare nga 

veprimtaritë financiare 

­ Marrja e kredisë nga banka; 

­ Pagesa e interesit dhe borxheve; 

­ Pagesa e dividendëve; 

­ Plus marrja e kredisë nga banka; 

­ Minus pagesa e interesit dhe 

borxheve; 

­ Minus pagesa e dividendëve; 

Grupimi Metoda Direkte Metoda Indirekte 

Totali i ndryshimit për 

periudhën 

Rezultati neto i efektit të zërave të 

mësipërm 

Rezultati neto i efektit të zërave të 

mësipërm  

 

3.2. Rëndësia e pasqyrës së flukseve monetare për magjistratët  

Për magjistratët, pasqyra e flukseve monetare është një dokument i rëndësishëm në rastet që 

përfshijnë shqyrtimin e kapacitetit për të paguar borxhet, vlerësimin e likuiditetit, apo hetimin e 

flukseve të parave në rastet penale, si pastrimi i parave apo mashtrimet financiare. Kjo pasqyrë 

mund të tregojë se ku dhe si kanë lëvizur paratë dhe nëse ka ndonjë shenjë të parregullsisë 

financiare. 

Në çështje gjyqësore, kjo pasqyrë mund të përdoret për: 

­ Verifikimin e aftësisë paguese në rastet e falimentimit ose detyrimeve financiare. 

­ Hetimin e transaksioneve që mund të fshehin aktivitete të paligjshme ose të dyshimta. 

­ Analizimin e kapacitetit për të financuar projektet apo për të përballuar pagesat e interesit 

dhe dividendëve ndaj aksionarëve, etj. 

Në mënyrë figurative pasqyra e Flukseve Monetare sipas metodës indirekte do kishte një pamje të 

tillë: 

 

 

Tirana 2020 sh.p.k

NIPT  J33445566S

Pasqyra e Fluksit të Mjeteve Monetare (metoda indirekte)

për periudhën nga 01-01-2023  deri  31-12-2023 (Shumat në Lekë)

31-12-2023 31-12-2022

I Fluksi i Mjeteve Monetare nga/(përdorur në) aktivitetin e shfrytëzimit

Fitim / Humbja e vitit 17,513,411 21,130,343

Rregullimet për shpenzimet jomonetare:

Shpenzime konsumi dhe amortizimi 1,266,803 1,013,193

Fluksi i mjeteve monetare i përfshirë në aktivitetet investuese:

(Fitim) humbje nga shitja e aktiveve afatgjata materiale 193,501 (184,856)

Ndryshimet në aktivet dhe detyrimet e shfrytëzimit:

Rënie/(rritje) në të drejtat e arkëtueshme dhe të tjera 10,652,495 (17,546,071)

Rënie/(rritje) në inventarë 12,091,170 (26,049,847)

Rritje/(rënie) në detyrimet e pagueshme (29,353,288) 34,931,670

Rritje/(rënie) në detyrime për punonjësit 353,901 (66,772)

Mjete monetare neto nga/(përdorur në) aktivitetin e shfrytëzimit 12,717,993 13,227,660

II Fluksi i Mjeteve Monetare nga/(përdorur në) aktivitetin e investimit

Pagesa për blerjen e aktiveve afatgjata materiale (2,196,669) (4,220,962)

Arkëtime nga shitja e aktiveve afatgjata materiale 1,620,628 233,720

Mjete monetare neto nga/(përdorur në) aktivitetin e investimit (576,041) (3,987,242)

III Fluksi i Mjeteve Monetare nga/(përdorur në) aktivitetin e  financimit

Dividendë të paguar (10,000,000) 0

Mjete monetare neto nga/(përdorur në) aktivitetin e financimit (10,000,000) 0

Rritje/(rënie) neto në mjete monetare dhe ekuivalentë të tyre 2,141,952 9,240,418

Mjete monetare dhe ekuivalentë të mjeteve monetare në fillim 10,155,248 914,830

Mjete monetare dhe ekuivalentë të mjeteve monetare në fund 12,297,200 10,155,248

4. Pasqyra e ndryshimeve në kapitalet e veta 

Një pasqyrë që i dedikohet vetëm qartësimit të gjendjes së kapitaleve të veta (interesit të pronareve 

në njësinë ekonomike) dhe si kanë ndryshuar ato gjatë periudhës. Pasqyra e ndryshimeve në kapital 

është një nga pasqyrat kryesore financiare që tregon ndryshimet në kapitalin e pronarëve (kapitalin 

e vetë) të një njësie ekonomike gjatë një periudhe të caktuar kohore. Kjo pasqyrë ndihmon në 

analizimin e burimeve të kapitalit, si investimet e reja, fitimet e mbajtura, shpërndarjet e 

dividendëve, dhe çdo ndryshim tjetër që ndikon në vlerën e kapitalit të njësisë ekonomike. 

4.1. Përmbajtja  

Në aspektin praktik vizual, ndryshim nga pasqyrat e tjera ku për çdo zë kemi në krah vlerat e 

periudhës aktuale dhe të periudhës së mëparshme, pasqyra e ndryshimeve në kapital organizohet 

si një matricë për pasqyrimin e saktë të elementëve financiarë dhe ndjekjen e ndryshimeve gjatë 

periudhës. Kështu, për të pasqyruar dy periudhat ajo përsëritet dy herë si më poshtë:  

 

Përbërësit e kapitaleve të veta 
Kapitali i 

nënshkruar 

Rezerva të 

ndryshme 

Fitime dhe 

humbje të 

mbartura 

Totali i 

kapitaleve 

të veta 

P
er

iu
d

h
a 

 m
ëp

ar
sh

m
e 

Teprica 01.01.2022 360,975 130,000 (2,051,573) (1,560,597) 

Shtesa / (Pakësime) / Transferime - - - - 

Fitimi i periudhës   21,130,343 21,130,343 

Rezerva   - - 

Dividendë të paguar   - - 

Teprica 31.12.2022 360,975 130,000 19,078,770 19,569,746 

 
     

P
er

iu
d

h
a 

A
k

tu
al

e 

Teprica 01.01.2023 360,975 130,000 19,078,770 19,569,746 

Shtesa / (Pakësime) / Transferime - - - - 

Fitimi i periudhës   17,531,411 17,531,411 

Rezerva - - - - 

Dividendë të paguar   (10,000,000) (10,000,000) 

Teprica 31.12.2023 360,975 130,000 26,592,181 27,083,157 

 

Kjo pasqyrë përfshin këto elemente: 

1) Kapitali: Gjendja e kapitalit të investuar nga pronarët ose aksionarët në fillim të periudhës 

së raportimit. Ky kapital përfaqëson kontributet financiare që janë bërë në fillim për të 

financuar aktivitetet, dhe rritjet apo zvogëlime e mëpasshme me kontribute të reja në para 

ose në natyrë, dhe me fitime të mbartura.  

2) Shtesa (Pakësime) Transferime. Ky zë përfshin ndryshime të zërat e kapitaleve të veta si 

rritje të kapitalit të njësisë ekonomike përmes kontributeve të reja të aksionarëve, ose përmes 

emetimit të aksioneve të reja. Transaksione të tjera që klasifikohen në këtë rubrikë përfshijnë 

pakësimin e kapitalit apo rezervave dhe transferimet e mundshme midis zërave të kapitaleve 

të veta. 

3) Fitimet ose humbjet e mbartura: Ky seksion përfaqëson fitimet që njësia ekonomike nuk i 

ka shpërndarë ende. Fitimet e mbartura mund të shpërndahen më vonë si dividendë, mund 

të përdoren për të rritur kapitalin ose për të krijuar / rritur rezervat.  

4) Fitimi ose humbja neto e periudhës: Ky është fitimi ose humbja që njësia ekonomike ka 

realizuar gjatë periudhës raportuese. Ai përfshihet në pasqyrën e ndryshimeve në kapital 

për të reflektuar ndikimin e fitimit të periudhës në kapitalet e veta të njësisë ekonomike. 

5) Dividendët: Shpërndarjet e dividendëve janë zbritje nga kapitalet e veta pasi ato janë para 

që njësia ekonomike vendos të paguajë pronarëve në proporcion me kuotat respektive. 

 

4.2. Rëndësia e Pasqyrës së Ndryshimeve në Kapitalet e veta për Magjistratët 

Ky dokument është i rëndësishëm për të kuptuar ndryshimet në bazën e kapitalit të njësisë 

ekonomike. 

­ Vlerësimi i pronësisë: Magjistratët mund të përdorin pasqyrën e ndryshimeve në kapital 

për të vlerësuar ndryshimet në pronësinë e një organizate. Ajo tregon qartë nëse ka pasur 

kontribute të reja nga aksionarët, fitime të mbajtura, ose shpërndarje dividendësh. 

­ Zgjidhja e mosmarrëveshjeve të aksionarëve: Në rastet ku aksionarët kanë mosmarrëveshje 

për shpërndarjen e fitimeve ose kontributet e reja të kapitalit, kjo pasqyrë ofron një pasqyrë 

të qartë të burimeve dhe përdorimeve të kapitalit. 

­ Monitorimi i shëndetit financiar: Kjo pasqyrë ndihmon magjistratët si dhe drejtuesit e 

njësisë ekonomike për të monitoruar shëndetin financiar duke treguar se si kapitali po 

ndryshon me kalimin e kohës. 

 

5. Shënime shpjeguese 

Shënimet shpjeguese janë një pjesë përbërëse dhe shumë e rëndësishme e pasqyrave financiare bazë, 

pasi ato ofrojnë informacion shtesë dhe përshkrime të detajuara mbi zërat që janë paraqitur në 

pasqyrat financiare kryesore. Roli i tyre është të ofrojnë sqarime të detajuara që ndihmojnë 

përdoruesit e informacionit financiar, si auditorët, juristët, magjistratët, investitorët dhe 

rregullatorët, të kuptojnë më mirë se si janë përgatitur këto pasqyra dhe cilat supozime apo politika 

kontabël janë përdorur. 

5.1. Përmbajtja 

Në aspektin praktik, në krahasim me pasqyrat e tjera që kanë trajtë tabelore, shënimet shpjeguese i 

përngjajnë më shumë një raporti narrativ. Ato janë bërë të detyrueshme me standardizimin e 

raportimit financiar në kuadër të standardeve kombëtare të kontabilitetit për të siguruar që 

përdoruesit të kenë informacion të plotë dhe të saktë për vendimmarrje. Shënimet shpjeguese janë 

shtuar në paketën bazë të pasqyrave financiare për të rritur transparencën dhe qartësinë e 

informacionit financiar, duke shpjeguar politikat kontabël, detajet mbi transaksionet e veçanta dhe 

detyrimet e mundshme. 

Në vijim po japim në trajtë tabelore pjesët përbërëse të këtyre shënimeve dhe shpjegimin e 

shkurtuar: 

Zëri Shpjegime 

1. Politikat 

kontabël të 

përdorura 

 

Një përshkrim i metodave kontabël të ndjekura për të përgatitur pasqyrat financiare. 

Përfshihen metoda të tilla si amortizimi, vlerësimi i inventarit, regjistrimi i të 

ardhurave dhe shpenzimeve. Përdoruesit duhet të kuptojnë se cilat standarde kontabël 

janë ndjekur (p.sh., IFRS ose SKK). 

Shembull: “Njësia ekonomike përdor metodën lineare për amortizimin e aktive afatgjata.” 

2. Shpjegime 

dhe zbërthime 

të zërave që 

paraqiten në 

pasqyrat 

financiare 

 

Më shumë informacion mbi disa zëra në pasqyrat financiare, të cilat mund të mos jenë 

plotësisht të qarta. Këtu përshkruhen me detaje komponentët e aktiveve, detyrimeve, të 

ardhurave dhe shpenzimeve etj. 

Shembull: Nëse njësia ekonomike ka paraqitur një zë për shpenzime për kërkim-zhvillim, 

shënimet shpjeguese mund të japin një analizë më të thellë për natyrën dhe shpërndarjen e 

këtyre shpenzimeve. 

3. Informacione 

shpjeguese  për 

transaksione me 

natyre të pa 

zakontë 

 

Kjo pjesë përfshin përshkrimin e çdo transaksioni që nuk është pjesë e aktivitetit të 

rregullt të njësisë ekonomike. Këtu mund të përfshihen blerje apo shitje të aktiveve të 

mëdha, transaksione me palë të lidhura, etj.  

Shembull: Nëse njësia ekonomike ka shitur një ndërtesë apo ka përfituar një kredi të madhe 

bankare gjatë periudhës, kjo do të shpjegohet në shënime. 

4. Detyrimet e 

mundshme dhe 

rreziqe të 

mundshme 

 Ky seksion shpjegon detyrimet që mund të ndodhin në të ardhmen, si p.sh. detyrime të 

paditura, angazhime për kontrata të ardhshme, ose garanci të dhëna për palë të treta. 

Këto detyrime janë të mundshme, por jo ende të konfirmuara, dhe për këtë arsye 

raportohen si detyrime të kushtëzuara. 

Shembull: Njësia ekonomike është e përfshirë në një padi ligjore për të cilën ka bërë një provizion 

për një dëmshpërblim të mundshëm me vlerë të përcaktuar “X”, por shuma përfundimtare mbetet 

e pasigurt. 

5. Informacione 

në lidhje me 

transaksionet 

dhe tepricat me 

palët e lidhura. 

 

Detaje mbi transaksionet me palë të lidhura, të cilat janë individë ose entitete që kanë 

ndikim të rëndësishëm mbi organizatën. Kjo përfshin pronarët, anëtarët e bordit të 

drejtorëve ose ndonjë entitet me të cilin njësia ekonomike ka marrëdhënie të veçanta 

financiare. 

 Shembull: Drejtori ekzekutiv ka blerë aktive nga organizata, dhe kjo është raportuar si një 

transaksion me palë të lidhur. 

6. Rreziqe 

financiare dhe 

menaxhimi i 

tyre 

 

Informacion për rrezikun financiar me të cilin përballet organizata, përfshirë rrezikun e 

kreditit, rrezikun e likuiditetit, rrezikun e kursit të këmbimit dhe rrezikun e normës së 

interesit. Njësia ekonomike përshkruan masat e ndërmarra për të menaxhuar këto 

rreziqe. 

7. Shpjegime për 

ndryshimet në 

politikën 

kontabël 

Nëse njësia ekonomike ka ndryshuar ndonjë nga politikat kontabël që përdor për 

përgatitjen e pasqyrave financiare, këto ndryshime dhe ndikimi i tyre shpjegohen në 

shënime. Kjo mund të përfshijë kalimin nga një metodë amortizimi në një tjetër, 

ndryshime në vlerësimin e stoqeve, etj. 

5.2. Rëndësia e Shënimeve Shpjeguese për Magjistratët 

Për magjistratët, shënimet shpjeguese janë një burim i rëndësishëm informacioni për të kuptuar më 

thellë: 

­ Politikat dhe procedurat kontabël që ndjek njësia ekonomike dhe nëse këto janë në përputhje 

me standardet ligjore dhe rregullat fiskale të vendit. 

­ Transaksionet e veçanta ose të jashtëzakonshme që nuk mund të kuptohen vetëm nga leximi 

i pasqyrave financiare. Këtu mund të zbulohen detaje të rëndësishme që kanë lidhje me 

paditë, garancitë e dhëna apo marrëveshjet me palë të lidhura. 

­ Angazhimet dhe detyrimet, të cilat mund të kenë ndikim në rezultatin e një çështjeje 

gjyqësore, si në rastin e mosmarrëveshjeve kontraktore ose padive për dëme. 

 

III. Pasqyra Financiare të Tjera 

Përveç pasqyrave financiare kryesore, njësitë ekonomike përgatisin edhe pasqyra të tjera financiare 

që mund të jenë të dobishme për raste të caktuara. Këto pasqyra shtesë nuk janë gjithmonë të 

detyrueshme, por ato ofrojnë informacion të vlefshëm për analiza më të thelluara ose për qëllime të 

caktuara. Pasqyrat financiare të tjera kërkohen nga aktorë të brendshëm ose të jashtëm për qëllime 

specifike raportimi dhe monitorimi. I njëjti informacion kontabël apo financiar për një periudhë të 

caktuar, mund të paraqitet në forma të ndryshme raportimi të cilat bazohen në kritere apo standarde 

të ndryshme raportimi (kuadri raportues). Më poshtë po listojmë natyrat me tipike të këtyre 

pasqyrave: 

 

1. Raportet e kërkuara nga autoritetet fiskale 

Në baza periodike njësia ekonomike kryen raportime sipas formateve të përcaktuara si dhe të tjerë 

të jenë të detyruara të përgatisin raporte të dedikuara për autoritetet fiskale për të përmbushur 

kërkesat e monitorimit dhe auditimit. Këto raporte ofrojnë informacion të detajuar mbi transaksionet 

financiare, fitimet, humbjet dhe taksat e paguara, dhe janë të nevojshme për të siguruar që njësia 

ekonomike përputhet me kuadrin fiskal të vendit. 

2. Raportet për sektorë specifikë 

Subjektet që operojnë në sektorë të specializuar, si bankat, sigurimet, ose kompanitë e energjisë, 

duhet të ndjekin kuadër raportuese të specializuara që përcaktohen nga entet rregullatorë. P.sh.: 

­ Bankat janë të detyruara të përgatisin raporte të specializuara për Bankën e Shqipërisë 

përmes SRU (Sistemi i Raportimit Unik), ku raportojnë të dhëna financiare dhe statistikore. 

­ SRU gjithashtu është i zbatueshëm dhe nga subjektet financiare jo-banka si dhe shoqëritë e 

kursim kreditit dhe unionet. 

­ Kompanitë e sigurimeve dhe institucionet e tjera financiare kanë kuadro të veçanta raportimi 

për monitorimin e likuiditetit, kapitalit dhe transaksioneve të tyre të mëdha sipas AMF 

(Autoritetit të Mbikëqyrjes Financiare). 

­ Në varësi të burimeve natyrore të shfrytëzuara, AKBN (Agjencia Kombëtare e Burimeve 

Natyrore) mbledh dhe ruan raportime periodike të subjekteve për qëllime monitorimi dhe 

statistikore. 

3. Kërkesa të brendshme për menaxhimin e njësisë ekonomike  

Brenda njësisë ekonomike, drejtuesit mund të kërkojnë raporte financiare shtesë për të ndjekur 

performancën financiare të sektorëve të ndryshëm ose për të bërë vendimmarrje strategjike. Këto 

raporte mund të përfshijnë analizën e detajuar të shpenzimeve, projekteve specifike, ose 

performancën e njësive të brendshme. Të tilla mund të jenë “Pasqyra e Kostove të Prodhimit”, 

“Pasqyra e Qarkullimit të Inventarit”, “Pasqyra e Vjetërisë së Borxhit” të pa mbledhur dhe 

detyrimeve për tu paguar, etj.  

4. Rëndësia e Pasqyrave Financiare të tjera për Magjistratët  

Pasqyrat financiare të tjera, kanë një rol të rëndësishëm për magjistratët, veçanërisht në raste që 

përfshijnë mosmarrëveshje kontraktore, hetime për mashtrime financiare, detyrime tatimore, ose 

çështje që lidhen me rregulloret sektoriale. Këto raporte ndihmojnë juristët të kuptojnë më mirë 

situatën financiare dhe të analizojnë nëse ajo ka përmbushur të detyrimet e saj ligjore dhe 

rregullatore. Shpesh për magjistratët, këto raporte janë vendimtare në hetimet për mashtrime, 

zgjidhjen e mosmarrëveshjeve kontraktore dhe kontrollin e zbatimit të ligjshmërisë në sektorë të 

veçantë të rregullua 

­ Verifikimi i përputhshmërisë me kuadrin ligjor: Raportet financiare shtesë  përdoren për 

të siguruar që njësia ekonomike po përmbush detyrimet ligjore. Këto raporte mund të 

përfshijnë të dhëna për transaksionet që kanë ndikim tatimor dhe rregullat e mbikëqyrjes 

sektoriale.  

Shembull: Në hetimet që lidhen me evazionin fiskal, raportet e dedikuara për autoritetet janë të domosdoshme 

për të kontrolluar nëse ka ndonjë mospërputhje midis raportimit të brendshëm dhe detyrimeve tatimore. 

­ Zbulimi i transaksioneve të veçanta dhe kontrolli i ligjshmërisë: Në sektorë të veçantë si 

bankat, sigurimet dhe sektorët e energjisë, njësitë ekonomike janë të detyruara të përgatisin 

raporte të detajuara për rregullatorët e sektorit. Këto raporte janë thelbësore për magjistratët, 

sepse mund të zbulojnë transaksione të ndërlikuara, detyrime të mundshme apo shkelje të 

rregullave. 

Shembull: Në rastin e një mosmarrëveshjeje për një kontratë të madhe financiare apo për kreditë e dhëna nga 

një bankë, magjistratët mund të përdorin raportet që banka paraqet në Sistemin e Raportimit Unik të Bankës 

së Shqipërisë për të analizuar ligjshmërinë dhe përputhshmërinë e veprimtarive. 

­ Mbikëqyrja e detyrimeve financiare dhe kontraktore. Shpesh, raportet financiare të tjera 

janë të nevojshme për të ndjekur përmbushjen e detyrimeve kontraktore në projekte specifike 

apo në marrëdhënie me palë të treta. Këto pasqyra ofrojnë detaje mbi shpenzimet, të ardhurat 

dhe investimet që mund të jenë thelbësore për të zgjidhur mosmarrëveshjet ligjore.  

Shembull: Në një mosmarrëveshje për një kontratë ndërtimi, raportet financiare për kostot e realizimit të 

projektit dhe progresin e punimeve janë kyçe për të vërtetuar përmbushjen e detyrimeve kontraktore. 

­ Ndihma në hetimet e mashtrimeve financiare. Raportet financiare shtesë, veçanërisht ato të 

kërkuara nga autoritetet fiskale dhe entet rregullatore, janë një burim kritik për hetimin e 

mashtrimeve financiare. Juristët i përdorin këto dokumente për të hetuar veprimtaritë e 

dyshimta, përfshirë pastrimin e parave apo keq raportimin e fitimeve.  

Shembull: Një kompani financiare mund të raportojë në mënyrë të rregullt në raportet e saj të jashtme për 

komisionet e paguara, por hetimi i raportimeve të tjera financiare mund të zbulojë transaksione të parregullta 

ose pagesa të padeklaruara. 

­ Krahasimi me raportimet zyrtare dhe vlerësimi i saktësisë. Në raste që përfshijnë kontrollin 

e përputhshmërisë me ligjet e tatimeve apo rregulloret financiare, magjistratët mund të 

përdorin raportet e jashtme për të krahasuar informacionin e deklaruar në pasqyrat 

financiare standarde me të dhënat e tjera të dorëzuara për entet rregullatore apo autoritetet 

fiskale. 

Shembull: Në një padi për shmangie të tatimeve, shënimet në raportet financiare të dorëzuara te autoritetet 

fiskale mund të jenë prova kyçe për të zbuluar të ardhurat e fshehura. 

B. FAKTORËT MË KRYESORE QË JAPIN SINJALE PËR PASQYRA FINANCIARE TË PA 

SAKTA 

Për identifikimin e pasaktësive në pasqyrat financiare, shpesh kërkohen njohuri të thelluara teknike 

në kontabilitet dhe ligjet tatimore. Megjithatë, edhe me një vështrim të shpejtë, mund të 

identifikohen disa tregues në pasqyrat financiare që mund të sinjalizojnë parregullsi në përgatitjen 

e tyre ose në aktivitetet që lidhen me zërat përkatës. Për lehtësi po paraqesim disa element të 

grupuar:  

I. Tregues të përgjithshëm dhe vizualë 

Në leximin e pasqyrave, janë disa element vizual të cilët mund të merren në konsideratë pavarësisht 

se jo në çdo rast shprehin parregullsi. Këta tregues vizualë dhe të përgjithshëm në pasqyrat 

financiare mund të shërbejnë si shenja paralajmëruese. Shembuj të tillë janë: 

­ Mungesa e një kuadri raportues të qëndrueshëm: Kur njësia ekonomike nuk ndjek të njëjtin 

kuadër raportimi ndër vite ose nuk respekton në tërësi standardet e kuadrit raportues të 

përzgjedhur, kjo mund të tregojë një përpjekje për të fshehur informacion ose për të manipuluar 

pasqyrat financiare. Të dhëna mbi ndryshimin e kuadrit mund të gjenden kryesisht në shënimet 

shpjeguese por edhe në luhatjen e madhe dhe të pa-shpjegueshme në zëra specifik të pasqyrave.  

­ Luhatje të ndjeshme të pa shpjeguara ose të pa argumentuara të zërave të pasqyrave 

financiare: Luhatjet (ndryshimet nga një periudhe në tjetrën)  që nuk janë të lidhura me faktorë 

të dukshëm të jashtëm ose të brendshëm të njësisë ekonomike kërkojnë shqyrtim të mëtejshëm. 

Ndryshimet e papritura dhe të pashpjeguara në zëra të veçantë të pasqyrave financiare (si rritje 

ose rënie e pa pritur e të ardhurave, shpenzimeve, inventarit, debitorëve, detyrimeve etj.) mund 

të jenë një shenjë e mangësive, pasaktësisë ose e manipulimit me dashje të shifrave.  

­ Shumat e rrumbullakosura: Shumica e njësive ekonomike kanë shifra specifike, që rrallëherë 

përfundojnë me numra të rrumbullakosur. Shumat e rrumbullakosura në mënyrë të 

vazhdueshme mund të sugjerojnë se shpenzimet ose të ardhurat nuk janë regjistruar saktësisht 

dhe mund të jenë manipuluar për të arritur rezultate të dëshiruara. 

­ Shuma relativisht të mëdha të pa detajuara: Shumat e mëdha, që nuk kanë ndonjë shpjegim ose 

detaj të qartë, mund të jenë tregues i fshehjes së informacionit apo mungesës së transparencës. 

Zërat financiarë që nuk janë të specifikuar dhe të shoqëruar me shpjegime të detajuara kërkojnë 

një hetim më të thelluar. 

­ Zëra me përshkrimin "Të Tjera" shuma e të cilave është në disproporcion me zërat e tjerë: Nëse 

ka një zë me përshkrimin "Të Tjera", i cili përmban një shumë të madhe në krahasim me zërat e 

emërtuar veçmas, kjo është një shenjë e mundshme parregullsie. Ky lloj përshkrimi mund të 

përdoret për të fshehur shpenzime ose të ardhura që nuk janë raportuar me detaje të 

mjaftueshme. 

 

II. Zëra specifik të pasqyrave financiare 

Kur analizojmë zërat në pasqyrat financiare, disa teprica të pazakonta mund të sinjalizojnë 

parregullsi e janë tregues të mundshëm të parregullsive ose keq-menaxhimit ose çështje që duhen 

trajtuar. Me termin "të pazakonta" në kontekstin financiar dhe kontabël, i referohemi zërave ose 

transaksioneve që devijojnë nga normalja ose standardi i zakonshëm i një organizate, një industrie, 

ose një praktike specifike.  

Karakteristikat kryesore të zërave ose transaksioneve të pazakonta janë devijimi nga praktikat e 

zakonshme kur nuk ndodh rregullisht dhe nuk përputhet me veprimtarinë e përditshme të njësisë 

ekonomike ose kur krahasohen mes periudhave kane diferenca shumë të mëdha dhe të pa 

arsyetuara. Transaksionet e pazakonta lidhen shpesh me ngjarje të jashtëzakonshme, si për shembull 

shitja e një aktivi madhor, humbjet nga fatkeqësitë natyrore, shpenzimet ligjore për çështje të mëdha, 

ose fitimet nga shitjet e një pjese të biznesit.  

Më poshtë janë disa nga këto raste: 

­ Pasqyra e Pozicionit Financiar (Bilanci) > Aktivet 

Tepricat e pazakonta në këto zëra të aktiveve – si arka, inventari, dhe klientët e pa arkëtuar – janë 

tregues të mundshëm të keq-menaxhimit ose pasaktësive në raportim. Në këto raste, duhet të bëhet 

një analizë më e thelluar për të kuptuar arsyet e këtyre tepricave dhe për të marrë masat e nevojshme 

për të adresuar problemet potenciale. 

– Teprica të pazakonta në zërin «Arka». Tepricat e pazakonta në arkë mund të sinjalizojnë që 

njësia ekonomike po mban sasi të mëdha parash të gatshme në dorë. Kjo vlerë duhet të shihet 

sidomos në sektorin ku operon njësia ekonomike megjithatë, shpesh mund të jetë e 

pazakontë për një njësi ekonomike të madhe apo moderne që kryen shumicën e 

transaksioneve nëpërmjet bankave. Mbajtja e shumave të mëdha të parasë në arkë mund të 

sugjerojë mos raportim të saktë të flukseve monetare, mungesë kontrolli të brendshëm në 

menaxhimin e parasë apo dhe mashtrim ose manipulim i parasë së gatshme. 

– Teprica të pazakonta në zërin «Inventarë». Një inventar i mbingarkuar mund të tregojë që 

njësia ekonomike po akumulon mallra që nuk janë shitur ose që nuk kanë lëvizur për një 

periudhë të gjatë kohore. Kjo mund të sinjalizojë inventar të vjetruar ose të dëmtuar, që është 

mbajtur në bilanc pa u përditësuar në vlerën reale apo regjistrime të pasakta ose manipulime 

për të rritur vlerën e aktiveve apo edhe probleme në menaxhimin e stoqeve, që çojnë në rritje 

të tepricës së inventarit. 

– Teprica të pazakonta në zërin «Klientë». Llogaritë e arkëtueshme që mbeten të pa 

mbledhura për një periudhë të gjatë pa ndonjë hap ligjor për mbledhjen e tyre janë një shenjë 

që njësia ekonomike mund të mos menaxhoi si duhet borxhet. Kjo mund të sinjalizojë rrezik 

të lartë për humbje, pasi borxhet e papaguara mund të rezultojnë në humbje përfundimtare 

apo edhe fshehje të borxheve të këqija, pa bërë provizione për to, çka rrit artificialisht fitimet. 

­ Pasqyra e Pozicionit Financiar (Bilanci) > Detyrimet 

Tepricat e pazakonta në zërat e furnitorëve, ortakëve, dhe kompanive të lidhura mund të jenë 

tregues të menaxhimit të dobët financiar, mungesës së transparencës ose edhe mashtrimeve të 

mundshme. Këto raste kërkojnë një analizë më të detajuar për të vlerësuar nëse detyrimet janë 

regjistruar në mënyrë të drejtë dhe në përputhje me praktikat e mira kontabël. 

– Teprica të pazakonta në zërin "Furnitorë" për t'u paguar, kur njësia ekonomike nuk ka 

vuajtur nga masa shtrënguese për pagime borxhi. Një tepricë e madhe në llogaritë e 

furnitorëve që duhet të paguhen mund të sinjalizojë probleme, veçanërisht nëse njësia 

ekonomike nuk është duke u përballur me probleme të njohura të likuiditetit apo masa 

shtrënguese për të paguar borxhet. Kjo mund të tregojë, mungesë të kontrollit të brendshëm 

në administrimin e borxheve ndaj furnitorëve, shtyrje të paarsyeshme të pagesave për të 

rritur artificialisht flukset monetare pozitive apo dhe mos-regjistrim të saktë të pagesave ose 

mashtrime të mundshme financiare. 

– Teprica të pazakonta në zërin "Detyrime me Ortakë", të pa dokumentuara me evidencë 

kontabël. Një tepricë e pazakontë në detyrimet ndaj ortakëve (ose aksionarëve) pa 

dokumentacion kontabël të qartë është një tregues i mundshëm i regjistrimeve jo të sakta ose 

mungesës së transparencës në raportim si dhe i transaksioneve të pa-dokumentuara ose 

transferimeve të dyshimta të fondeve, të cilat nuk janë të shoqëruara me marrëveshje 

formale. Mos-dokumentimi i transaksioneve financiare me ortakët mund të çojë në pasaktësi 

në pasqyrat financiare dhe të shkaktojë mosmarrëveshje brenda njësisë ekonomike. 

– Borxhe të mëdha me palë të lidhura (kompani të cilat janë të lidhura me njësinë ekonomike 

përmes pronësisë ose kontrollit të përbashkët) janë një tjetër tregues që mund të sinjalizojë 

probleme të mundshme të menaxhimit financiar. Këto borxhe mund të fshehin transaksione 

jo të drejta ose mashtruese, ku një njësi ekonomike mund të përdorë kompani të lidhura për 

të fshehur detyrime ose për të realizuar transaksione të pastra për përfitim të palëve të treta 

Gjithashtu, konflikte interesi midis menaxherëve ose aksionarëve të kompanive të lidhura, 

të cilët mund të kenë përfituar nga marrëdhëniet financiare të dyshimta. Për më tepër, 

kufizime në transparencë, ku borxhet dhe detyrimet ndaj kompanive të lidhura nuk 

përfshihen në mënyrë të detajuar dhe të qartë në pasqyrat financiare. 

­ Pasqyra e Pozicionit Financiar (Bilanci) > Kapitalet e veta 

Kur analizojmë kapitalin dhe rezultatin financiar të një organizate, disa tregues të pazakontë mund 

të sugjerojnë probleme strukturore ose parregullsi në funksionimin financiar. Disa prej këtyre 

treguesve përfshijnë: 

– Humbje të mëdha në vijimësi, të pa mbuluara me burime të qëndrueshme të brendshme.  

Kur një njësi ekonomike vijon të raportojë humbje të mëdha në mënyrë të vazhdueshme, pa 

pasur burime të qëndrueshme të brendshme (si fitime të mbartura, rezerva ose kapital të ri 

të investuar nga aksionarët) për t'i mbuluar këto humbje, kjo sinjalizon një rrezik serioz për 

qëndrueshmërinë e saj. Ky tregues mund të përfshijë mbingarkesë me borxhe dhe paaftësi 

për të mbuluar humbjet, duke rritur rrezikun e falimentimit. Gjithashtu, mungesë 

investimesh të reja nga aksionarët ose burime të brendshme të pamjaftueshme për të 

financuar operacionet dhe për të përballuar humbjet. 

– Rezultat me fitim, por paaftësi likuiduese. Kur një njësi ekonomike raporton fitim, por ka 

një paaftësi për të mbuluar detyrimet afatshkurtra për shkak të mungesës së likuiditetit, kjo 

tregon një çekuilibër midis fitimit kontabël dhe menaxhimit të parasë së gatshme. Kjo mund 

të jetë për shkak të të ardhurave të regjistruara/njohura/faturuara por të pa arkëtuara ende 

(llogari të arkëtueshme të larta) ose për shkak të shpenzimeve të shtyra ose pagesave të 

furnitorëve që nuk janë realizuar në kohë, duke krijuar një pamje të gabuar të gjendjes së 

shëndetshme financiare. 

– Likuiditet, por pa fitim: Në anën tjetër, një njësi ekonomike mund të ketë likuiditet të 

mjaftueshëm (paratë e gatshme) për të mbuluar detyrimet, por mund të raportojë humbje 

ose fitime të ulëta në pasqyrën e rezultatit. Kjo mund të tregojë menaxhim joefikas të 

shpenzimeve dhe një model biznesi që nuk është fitimprurës. Kjo mund të tregojë edhe 

mbingarkesë me borxhe që përfshin kthimin e detyrimeve me para të gatshme, por 

mungesën e një fitimi të qëndrueshëm në operacionet e përditshme. 

Të dyja situatat e fundit, humbjet e vazhdueshme të pa mbuluara nga burime të qëndrueshme dhe 

fitimi pa likuiditet ose anasjelltas, jo domosdoshmërish janë problematika qe tregojnë në pasaktësinë 

e pasqyrave. Megjithatë ato tregojnë për probleme të thella strukturore në financat e njësisë 

ekonomike. Këto janë sinjale për probleme në menaxhimin financiar dhe kërkojnë një analizë të 

thelluar për të kuptuar arsyet e këtij çekuilibri. 

III. Analiza krahasimore dhe me njësi ekonomike të ngjashme 

Çdo njësi ekonomike ka individualitet e vete edhe në aspekt të vlerave financiare. Megjithatë, 

industri të veçanta priren të kenë ngjashmëri si në pamjen e përgjithshme të pasqyrave financiare 

ashtu edhe në natyrën se si zhvillohen të ardhurat e veçanërisht shpenzimet gjatë periudhave të 

ndryshme. Bazuar në këto ngjashmëri dhe krahasimit mes njësive ekonomike të së njëjtës industri 

mund të gjenden edhe sinjale për parregullsi të pasqyrave financiare si në vijim: 

­ Shpenzime që janë më të larta ose më të ulëta se mesatarja e industrisë: Shpenzimet që 

devijojnë në mënyrë të ndjeshme nga normat mesatare të industrisë ose sektorit (të publikuara 

nga ente të ndryshme) mund të jenë një tregues i një trajtimi të pasaktë kontabël ose i 

mbivlerësimit/nënvlerësimit të shpenzimeve. Këtu përfshihen shpenzime për materiale, paga, 

qira, amortizim, etj. 

­ Shpenzime të pazakonta për reklamat ose marketingun: Rritje e papritur në shpenzimet për 

marketing e pa shoqëruar me një rritje përkatëse në të ardhura mund të tregojë përpjekje për të 

ulur fitimet për të shmangur tatimet ose për të fshehur fitime reale. 

­ Deviacionet e pazakonta në marzhet e fitimit (raporti i fitimit me zërat të tjera si p.sh., me 

totalin e të ardhurave e shprehur në përqindje). Organizatat brenda një industrie zakonisht kanë 

marzhe fitimi të ngjashme për shkak të natyrës së njëjtë të të ardhurave dhe kostove. Nëse një 

njësi ekonomike ka një marzh fitimi shumë më të lartë ose shumë më të ulët se konkurrentët e 

saj pa ndonjë arsye të qartë, kjo mund të jetë një shenjë alarmi që duhet të shqyrtohet më tej për 

mundësinë e parregullsive në raportimin e të ardhurave ose manipulime të kostove. 

­ Inventar i mbivlerësuar ose i nën-vlerësuar. Në sektorët ku inventari është një pjesë kyçe e 

aktiveve të njësisë ekonomike (p.sh., prodhim, shitje me pakicë), krahasimi i vlerës së inventarit 

me njësi ekonomike të ngjashme mund të zbulojë parregullsi. Një inventar i mbivlerësuar mund 

të tregojë që njësia ekonomike po përpiqet të rrisë artificialisht aktivet e saj, ndërsa një inventar 

i nën-vlerësuar mund të jetë një shenjë e mos-regjistrimit të plotë. 

